КОМИ РЕСПУБЛИКАСА ЮРАЛЫСЬЛÖН УДЖÖ БОСЬТЧÖМ ДА УДЖМОГЪЯС
Коми Республикаса Юралысь В.М.Гайзер » 

КОМИ РЕСПУБЛИКАСА ОЛАНПОДУВ (примитӧма Коми Республикаса Медвылыс Сӧветӧн 1994 вося урасьӧм тӧлысь 17 лунӧ, 2013 вося ӧшым тӧлысь 26 лунся ред.)
... 
5 юрпас. ОЛӦМӦ ПӦРТЫСЬ ВЛАСЬТ

80 статья
Коми Республикаын олӧмӧ пӧртысь власьт збыльмӧдӧны Коми Республикаса Юралысь, Коми Республикаса Веськӧдлан котыр да Коми Республикаса олӧмӧ пӧртысь власьт мукӧд орган, кодъяс збыльмӧдӧны олӧмӧ пӧртан да индалан могъяс да могмӧдӧны гражданалысь инӧдъяс да оланпасӧн урчитӧм тӧждъяс.

Коми Республикаса Юралысь лоӧ Коми Республикаса медвылыс чина мортӧн.

Коми Республикаса олӧмӧ пӧртысь власьт органъяс котыртӧм, лӧсьӧдӧм, наӧн удж нуӧдӧм, налӧн уджмогъяс да кывкутӧмыс мыджсьӧны Россия Федерацияса Оланподув вылӧ да ладмӧдсьӧны оланподула федеральнӧй оланпасъясӧн, федеральнӧй оланпасъясӧн, Коми Республикаса Оланподулӧн да на серти примитӧм Коми Республикаса оланпасъясӧн да инӧда мукӧд нормативнӧй актӧн. 

81 статья
Коми Республикаса Юралысьӧс бӧрйӧны Россия Федерацияса граждана, кодъяс олӧны Коми Республикаса мутасын да кодъяслӧн федеральнӧй оланпас серти эм активнӧй бӧрйысян инӧд, ставлы инмана, быдӧнлы ӧткодь да веськыд бӧрйысян инӧд серти гусьӧн гӧлӧсуйтӧмӧн.  

Коми Республикаса Юралысьӧн вермас лоны Россия Федерацияса гражданин, кодлӧн Россия Федерацияса Оланподув, федеральнӧй оланпас серти эм пассивнӧй бӧрйысян инӧд, кодлӧн абу суйӧрсайса канмулӧн гражданство либӧ сэні олӧм вылӧ кабала либӧ Россия Федерацияса гражданинлӧн суйӧрсайса канму мутасын пыр олӧм вылӧ инӧд эскӧдан мӧд документ да кодлы тырӧма нин 30 арӧс.

Коми Республикаса Юралысьӧс бӧрйӧны вит во кежлӧ да сійӧ оз вермы уджавны индӧм чинын кыкысь унджык кадколаст дорвыв.

Коми Республикаса Юралысьӧс бӧръянногсӧ урчитӧ Коми Республикаса оланпас федеральнӧй оланпастэчас серти.
82 статья
Коми Республикаса Юралысь пырӧ чинӧ кыпыд кывсетӧм бӧрын:
“Коми Республикаса Юралысьлӧн чинӧ пыригӧн кыпыда кӧсйыся кывкутӧмӧн пӧртны олӧмӧ ме водзӧ сувтӧдӧм Коми Республикаса Юралысьлысь тӧдчана могъяс, пыдди пуктыны да дорйыны мортлысь да гражданинлысь инӧдъяс да вӧля, кутчысьны Россия Федерацияса Оланподулӧ, федеральнӧй оланпасъясӧ, Коми Республикаса Оланподулӧ да Коми Республикаса оланпасъясӧ”.

Кыпыд кывсетӧм висьтавсьӧ Коми Республикаса канму кывъясӧн Коми Республикаса Каналан Сӧвет водзын Коми Республикалӧн Оланподув Ёрдса ёрдысьяс дырйи.

83 статья
Ассьыс уджмогъяс збыльмӧдан кадколастӧ Коми Республикаса Юралысьлы быть колӧ кутчысьны дзескӧдӧмъясӧ, кодъясӧс урчитӧма федеральнӧй оланпасъясӧн.

84 статья
Коми Республикаса Юралысь:

1) збыльмӧдӧ ас уджмогъяс серти мортлысь да гражданинлысь инӧдъяс да вӧля олӧмӧ пӧртан, могмӧдан да доръян, ас эмбур да общественнӧй пӧрадок видзан, терроризмлы да экстремизмлы водзсасян, мыж вӧчӧмкӧд тыш нуӧдан мераяс;

2) петкӧдлӧ Коми Республикаӧс канму власьт федеральнӧй органъяскӧд, Россия Федерацияса субъектъяслӧн канму власьт органъяскӧд, меставывса асвеськӧдлан органъяскӧд йитӧдъясын да войтыркостса да ортсыса экономическӧй йитӧдъясын, та дырйи Коми Республика нимсянь инӧд серти вермӧ кырымавны сёрнитчӧмъяс да артмӧдчӧмъяс;

3) йӧзӧдӧ оланпасъяс, кодъяслысь йӧзӧдӧмсӧ эскӧдӧ оланпасъяс кырымалӧмӧн, либӧ вештӧ Коми Республикаса Каналан Сӧветӧн вынсьӧдӧм оланпасъяс;

4) котыртӧ Коми Республикаса Веськӧдлан котыр Коми Республикаса оланпастэчас серти да вынсьӧдӧ Коми Республикаса Веськӧдлан котырлысь удж дугӧдӧм йылысь помшуӧм; 

5) видзӧдӧ Коми Республикаса Веськӧдлан котырлӧн, Коми Республикаса олӧмӧ пӧртысь власьт мукӧд органлӧн удж бӧрся;

6) координируйтӧ Коми Республикаса олӧмӧ пӧртысь власьт органъяслысь Коми Республикаса канму власьт мукӧд органкӧд удж да Россия Федерацияса оланпастэчас серти вермӧ котыртны Коми Республикаса олӧмӧ пӧртысь власьт органъяслысь олӧмӧ пӧртысь федеральнӧй власьт органъяскӧд да налӧн мутас органъяскӧд, меставывса асвеськӧдлан органъяскӧд да ӧтйӧза ӧтувъяскӧд удж;

7) пыртӧ Коми Республикаса Каналан Сӧветӧ сӧгласуйтӧм вылӧ Коми Республикаса Юралысьӧс вежысьӧс; Коми Республикаса Веськӧдлан котырӧн Веськӧдлысьӧс; Коми Республикалӧн сьӧм овмӧс министрӧс; Россия Федерацияын да сылӧн субъектъясын, суйӧрсайса канму мутасъясын Коми Республикаӧс петкӧдлысьясӧс; Коми Республикаын мортлысь инӧд торъя дорйысьӧс чинӧ индӧм кузя вӧзйӧмъяс;

8) индӧ чинӧ да мездӧ чинысь Коми Республикаса олӧмӧ пӧртысь власьт тэчасын Коми Республикаса чина йӧзӧс Коми Республикаса оланпас серти;

9) урчитӧ Коми Республикаса олӧмӧ пӧртысь власьт органъяслысь тэчассӧ;

10) сетӧ Коми Республикаса Каналан Сӧветӧ Коми Республикаса Веськӧдлан котырлӧн удж йылысь быдвося отчётъяс, такӧд тшӧтш Коми Республикаса   Каналан Сӧветӧн сувтӧдӧм юалӧмъяс серти; индӧм отчётъясын тӧдчӧдӧ урчитӧм кадколаст вылӧ Коми Республикалысь социально-экономическӧй сӧвмӧм кузя медшӧр туйвизьяссӧ; 

11) сетӧ Коми Республикаса канму наградаяс да Коми Республикаса почёт нимъяс, вӧзйӧ Россия Федерацияса канму наградаясӧн наградитӧм вылӧ;

12) сылӧн эм инӧд корны чукӧртны Коми Республикаса Каналан Сӧветлысь водзвыв урчиттӧм чукӧртчылӧм, а сідзжӧ чукӧртны выльӧн бӧрйӧм Коми Республикаса Каналан Сӧвет медводдза чукӧртчылӧм вылӧ Коми Республикаса Каналан Сӧветлы Коми Республикаса Оланподулӧн урчитӧм кадысь водзджык; 

13) сылӧн эм инӧд пырӧдчыны Коми Республикаса Каналан Сӧветлӧн уджӧ сёрнитчан гӧлӧса инӧдӧн;

14) сылӧн эм инӧд примитны Коми Республикаса Каналан Сӧветлысь уджмогъяс кадысь водз дугӧдӧм йылысь помшуӧм федеральнӧй оланпас да Коми Республикаса Оланподув серти;

15) збыльмӧдӧ федеральнӧй оланпасъясӧн, Коми Республикаса Оланподулӧн, Коми Республикаса оланпасъясӧн сы водзын сувтӧдӧм мукӧд уджмог.

85 статья
Коми Республикаса Юралысь аслас уджмогъяс серти Россия Федерацияса Оланподув, федеральнӧй оланпасъяс, Россия Федерацияса Президентлӧн нормативнӧй актъяс, Россия Федерацияса Веськӧдлан котырлӧн шуӧмъяс, Коми Республикаса Оланподув, Коми Республикаса оланпасъяс вылӧ мыджсьӧмӧн да найӧс збыльмӧдӧм могысь лэдзӧ Коми Республикаын быть пӧртана индӧдъяс да тшӧктӧмъяс.

86 статья
Коми Республикаса Юралысьлӧн уджмогъяс помасьӧны Коми Республикаса Оланподулӧн индӧм кадколаст бӧрын.

Коми Республикаса Юралысьлӧн уджмогъясыс кадысь водз помасьӧны федеральнӧй оланпасӧн урчитӧм случайясын да пӧрадок серти. 
861 статья
Коми Республикаса Юралысьлысь могъяс недыр кадколастӧ збыльмӧдысьӧс индӧ Россия Федерацияса Президент Коми Республикаса Юралысьӧ бӧрйӧм мортӧн чинӧ босьтчытӧдз, сэки да сы ног, кыдзи урчитӧма федеральнӧй оланпастэчасӧн.

Коми Республикаса Юралысьлысь могъяс недыр кадколастӧ збыльмӧдысьлӧн абу инӧдыс:

1) дугӧдны Коми Республикаса Каналан Сӧветлысь уджсӧ;

2) вӧзйыны вежсьӧмъяс Коми Республикаса Оланподулӧ;

3) лӧсьӧдны Коми Республикаса Веськӧдлан котыр;

4) вынсьӧдны Коми Республикаса Веськӧдлан котырлысь удж дугӧдӧм йылысь помшуӧм;

5) урчитны Коми Республикаса олӧмӧ пӧртысь власьт органъяслысь тэчас;

6) индыны чинӧ да мездыны чинысь Коми Республикаса олӧмӧ пӧртысь власьт тэчасын Коми Республикаса чина йӧзӧс Коми Республикаса оланпас серти (индӧм йӧзӧс ас кӧсйӧм серти; федеральнӧй оланпасъясӧн индӧм лоӧмторъяс дырйи эскӧм воштӧм понда; Россия Федерацияса удж йылысь оланпастэчас серти мыж вӧчӧм вӧсна чинысь мездӧм кындзи).

87 статья 
Коми Республикаса Каналан Сӧвет инӧд серти вермӧ петкӧдлыны эскытӧмлун Коми Республикаса Юралысьлы сэк, кор:

1) сійӧ йӧзӧдӧ актъяс, кодъяс мунӧны паныд Россия Федерацияса Оланподувлы, федеральнӧй оланпасъяслы, Коми Республикаса Оланподувлы да Коми Республикаса оланпасъяслы, татшӧм лӧсявтӧмторъяссӧ кӧ эрдӧдіс колана ёрд, а Коми Республикаса Юралысь ёрдлӧн помшуӧм вынӧ пыран лунсянь тӧлысь чӧжӧн эз бырӧд индӧм лӧсявтӧмторъяссӧ;

2) колана ёрдӧн эрдӧдӧма Россия Федерацияса Оланподув, федеральнӧй оланпасъяс, Россия Федерацияса Президентлысь индӧдъяс, Россия Федерацияса Веськӧдлан котырлысь шуӧмъяс, Коми Республикаса Оланподув да Коми Республикаса оланпасъяс мукӧд сикас ёна торкалӧм, та вӧсна кӧ унаысь торкӧма гражданалысь инӧдъяс да вӧля;

3) Коми Республикаса Юралысь ассьыс могъяссӧ оз колананог пӧрт олӧмӧ.

Коми Республикаса Каналан Сӧветлӧн Коми Республикаса Юралысьлы эскытӧмлун йылысь помшуӧм лоӧ вынсьӧдӧмаӧн индӧм депутат лыдысь кык коймӧд юкӧн гӧлӧсӧн, водзмӧстчӧ кӧ индӧм депутат лыдысь этша вылӧ коймӧд юкӧныс.
Коми Республикаса Каналан Сӧветлӧн Коми Республикаса Юралысьлы эскытӧмлун йылысь помшуӧмсӧ ыстӧны Россия Федерацияса Президентлы видлалӧм вылӧ  Коми Республикаса Юралысьӧс чинысь вештӧм кузя юалӧм видлалӧм могысь.
88 статья
Кор Коми Республикаса Юралысь кутшӧмкӧ кадколастӧ (висьӧм, шойччӧг вӧсна) оз вермы олӧмӧ пӧртны могъяссӧ, найӧс пӧртӧ олӧмӧ Коми Республикаса Юралысьӧс вежысь федеральнӧй оланпасъясӧн урчитӧм случайяс кындзи. 
Коми Республикаса Юралысьӧс вежысь тайӧ статьяса медводдза юкӧнын индӧм случайясын збыльмӧдӧ Коми Республикаса Юралысьлысь став уджмогсӧ, татшӧм инӧд кындзи:

1) дугӧдны Коми Республикаса Каналан Сӧветлысь удж;

2) пыртны Коми Республикаса референдум нуӧдӧм, Коми Республикаса Оланподув вежӧм йылысь вӧзйӧмъяс;

3) лӧсьӧдны Коми Республикаса Веськӧдлан котыр;

4) вынсьӧдны Коми Республикаса Веськӧдлан котырлысь удж дугӧдӧм йылысь помшуӧм;

5) урчитны Коми Республикаса олӧмӧ пӧртысь власьт органъяслысь тэчас;

6) индыны чинӧ да мездыны чинысь Коми Республикаса олӧмӧ пӧртысь власьт тэчасын Коми Республикаса чина йӧзӧс Коми Республикаса оланпас серти (индӧм йӧзӧс ас кӧсйӧм серти; федеральнӧй оланпасъясӧн индӧм лоӧмторъяс дырйи эскӧм воштӧм понда; Россия Федерацияса удж йылысь оланпастэчас серти мыж вӧчӧм вӧсна чинысь мездӧм кындзи).
…
 
 
«КОМИ РЕСПУБЛИКАСА ЮРАЛЫСЬ, КОМИ РЕСПУБЛИКАСА ВЕСЬКӦДЛАН КОТЫР ДА КОМИ РЕСПУБЛИКАСА ОЛӦМӦ ПӦРТЫСЬ ВЛАСЬТ СИСТЕМАСА ОРГАНЪЯС ЙЫЛЫСЬ» КОМИ РЕСПУБЛИКАСА 2013 ВО ӦШЫМ ТӦЛЫСЬ 26 ЛУНСЯ 140-А ОЛАНПАС
...
2 юрпас. Коми Республикаса Юралысь

6 статья
1. Коми Республикаса Юралысь лоӧ Коми Республикаса медвылыс чина мортӧн.

2. Коми Республикаса Юралысьӧс бӧрйӧны Россия Федерацияса граждана, кодъяс олӧны Коми Республика мутасын да кодъяслӧн федеральнӧй оланпас серти эм активнӧй бӧрйысян инӧд, ставлы инмана, быдӧнлы ӧткодь да веськыд бӧрйысян инӧд серти гусьӧн гӧлӧсуйтӧмӧн. 

Коми Республикаса Юралысьӧс бӧрйысьӧмъяс нуӧдан пӧрадок урчитсьӧ Коми Республикаса оланпасӧн федеральнӧй оланпастэчас серти.

3. Коми Республикаса Юралысьӧн позьӧ бӧрйыны Россия Федерацияса гражданинӧс, кодлӧн Россия Федерацияса Оланподув, федеральнӧй оланпас серти эм пассивнӧй бӧрйысян инӧд, кодлӧн абу суйӧрсайса канму гражданство либӧ Россия Федерацияса гражданинлысь суйӧрсайса канму мутасын пыр олӧм вылӧ инӧд либӧ эскӧдан мукӧд документ да кодлы тырӧма нин 30 арӧс.

4. Коми Республикаса Юралысь бӧрйыссьӧ кадколаст кежлӧ, кутшӧмӧс урчитӧма Коми Республикаса Оланподулӧн, да оз вермы лоны индӧм чинын кык дорвыв кадколастысь дырджык.  

5. Коми Республикаса Юралысь босьтчӧ чинӧ кыпыд ёрсьӧгсянь Коми Республикаса Оланподув серти.

6. Коми Республикаса Юралысьлӧн уджмогъясыс урчитсьӧны федеральнӧй оланпасъясӧн, Коми Республикаса Оланподулӧн, тайӧ оланпасӧн да Коми Республикаса мукӧд оланпасӧн. 
7 статья
1. Коми Республикаса Юралысь збыльмӧдӧ татшӧм медшӧр уджмогъяс: 

1)
збыльмӧдӧ ас уджмогъяс серти мортлысь да гражданинлысь инӧдъяс да вӧля олӧмӧ пӧртан, могмӧдан да доръян, ас эмбур да общественнӧй пӧрадок видзан, терроризмлы да экстремизмлы, мыж вӧчӧмлы паныд удж нуӧдан мераяс;

2)
петкӧдлӧ Коми Республикаӧс канму власьт  федеральнӧй органъяскӧд, Россия Федерацияса субъектъяслӧн канму власьт органъяскӧд, меставывса асвеськӧдлан  органъяскӧд войтыркостса йитӧдъясын да ортсыса экономическӧй йитӧдъясын, та дырйи Коми  Республика нимсянь инӧд серти вермӧ кырымавны сёрнитчӧмъяс да артмӧдчӧмъяс;

3)
котыртӧ Коми Республикаса Веськӧдлан котырӧс Коми Республикаса оланпастэчас серти да вынсьӧдӧ Коми Республикаса Веськӧдлан котырлысь удж дугӧдӧм йылысь помшуӧм;

4)
сетӧ быть вӧчан тшӧктӧмъяс Коми Республикаса Веськӧдлан котырлы, Коми Республикаса Веськӧдлан котырӧ пырысьяслы, Коми Республикаса олӧмӧ пӧртысь власьт органъясса, Коми Республикаса Юралысьӧн лӧсьӧдӧм Коми Республикаса канму органъясса юрнуӧдысьяслы;

5) сӧгласуйтӧ Коми Республикаса Веськӧдлан котырӧ пырысьлӧн, коді уджалӧ пыр кад уджсикас подув вылын, могъяс йылысь Коми Республикалӧн Веськӧдлан котырса Веськӧдлысьӧн пыртӧм вӧзйӧмъяс;

6) сӧгласуйтӧ Коми Республикалӧн Веськӧдлан котырса Веськӧдлысьӧс вежысь лыд серти Коми Республикалӧн Веськӧдлан котырса Веськӧдлысьӧн пыртӧм вӧзйӧмъяс;

7) сылӧн эм Коми Республикаса Каналан Сӧветын оланпас вӧзъян инӧд;

8) йӧзӧдӧ оланпасъяс, кодъяслысь йӧзӧдӧмсӧ эскӧдӧ оланпасъяс кырымалӧмӧн, либӧ вештӧ Коми Республикаса  Каналан Сӧветӧн вынсьӧдӧм  оланпасъяс;

9) инӧд серти вермӧ корны чукӧртны Коми Республикаса  Каналан Сӧветлысь неӧчӧреднӧй чукӧртчылӧм, а сідзжӧ чукӧртны выльӧн бӧрйӧм Коми Республикаса  Каналан Сӧвет медводдза чукӧртчылӧм вылӧ Коми Республикаса  Каналан Сӧветлы Коми Республикаса Оланподулӧн урчитӧм кадысь водзджык;

10) инӧд серти вермӧ пырӧдчыны Коми Республикаса  Каналан Сӧвет уджӧ сёрнитчан гӧлӧса инӧдӧн;

11) инӧд серти вермӧ вынсьӧдны Коми Республикаса Каналан Сӧветӧн уджмогъяс кадысь водз дугӧдӧм йылысь помшуӧм федеральнӧй оланпас да Коми Республикаса Оланподув серти;

12) пыртӧ Коми Республикаса Каналан Сӧветӧ федеральнӧй оланпас серти муниципальнӧй юкӧнса бӧрйӧм органлысь уджсӧ дугӧдӧм йылысь Коми Республикаса оланпас бала;

13) йӧзӧдӧ федеральнӧй оланпас серти муниципальнӧй юкӧнса юралысьӧс либӧ муниципальнӧй юкӧнлӧн администрацияса юрнуӧдысьӧс (юралысьӧс) чинысь вештӧм йылысь инӧда акт;

14) вынсьӧдӧ федеральнӧй оланпас серти Коми Республикаса олӧмӧ пӧртысь власьт органъясӧн меставывса асвеськӧдлан органъяслысь торъя уджмогъяс недыр кадколастӧ збыльмӧдӧм йылысь  помшуӧм;

15) шыӧдчӧ корӧмӧн лӧсьӧдны муниципальнӧй юкӧнын недыр кадся финансӧвӧй администрация федеральнӧй оланпасӧн индӧм лоӧмтор дырйи да урчитӧм ногӧн;

16) сетӧ Коми Республикаса Каналан Сӧветлы Коми Республикалысь республиканскӧй сьӧмкуд бала да Коми Республикалысь республиканскӧй сьӧмкуд збыльмӧдӧм йылысь отчёт;

17) сетӧ Коми Республикаса Каналан Сӧветӧ Коми Республикаӧс социальнӧя да экономическӧя сӧвмӧдан уджтасъяс балаяс да тайӧ уджтасъяссӧ збыльмӧдӧм йылысь отчётъяс;

18) сетӧ Коми Республикаса Каналан Сӧветӧ Коми Республикаса Веськӧдлан котыр удж йылысь быдвося отчётъяс, такӧд тшӧтш Коми Республикаса  Каналан Сӧветӧн индӧм юалӧмъяс серти; индӧм отчётъясын урчитӧ лӧсялана кадколаст кежлӧ Коми Республикаӧс социальнӧя да экономическӧя сӧвмӧдан медшӧр нырвизьяс; 

19) сетӧ Коми Республикаса канму наградаяс да Коми Республикаса почёт нимъяс, вӧзйӧ сетны Россия Федерацияса канму наградаяс;

20) ладмӧдӧ Коми Республикаса олӧмӧ пӧртысь власьт органъяслысь Коми Республикаса канму власьт мукӧд органкӧд ӧтувъя уджсӧ да Россия Федерацияса оланпастэчас серти вермӧ котыртны Коми Республикаса олӧмӧ пӧртысь власьт органъяслысь олӧмӧ пӧртысь федеральнӧй власьт органъяскӧд да налӧн мутас органъяскӧд, меставывса асвеськӧдлан органъяскӧд да ӧтйӧза котыръяскӧд ӧтувъя удж;

21)
 веськӧдлӧ да ладмӧдӧ уджсӧ Коми Республикаса Юралысьӧн лӧсьӧдӧм Коми Республикаса канму органъяслысь;

22) федеральнӧй оланпастэчас серти юӧртӧ Коми Республикаса олӧмӧ пӧртысь власьт органъяслысь удж эффективносьт донъялӧм могысь петкӧдласъяслысь вежӧртасъяс шедӧдӧм йылысь да 3 вося кадколаст кежлӧ налӧн планируйтан вежӧртасъяс йылысь доклад;

23) збыльмӧдӧ федеральнӧй оланпасъясӧн, Коми Республикаса Оланподулӧн, тайӧ Оланпасӧн да Коми Республикаса мукӧд оланпасӧн сылы индӧм мукӧд уджмог.

2. Уджмогъяс збыльмӧдӧм могысь Коми Республикаса Юралысь:

1)
видзӧдӧ Коми Республикаса олӧмӧ пӧртысь власьт органъяслӧн, Коми Республикаса Юралысьӧн лӧсьӧдӧм Коми Республикаса канму органъяслӧн удж бӧрся;

2)
Коми Республикалӧн Веськӧдлан котырса Веськӧдлысь вӧзйӧм серти примитӧ Коми Республикаса олӧмӧ пӧртысь власьт органъяс артмӧдӧм йылысь помшуӧмъяс да урчитӧ Коми Республикаса олӧмӧ пӧртысь власьт органъяслысь тэчассӧ;

3)
вынсьӧдӧ Коми Республикаса Администрация йылысь, Россия Федерацияын да сылӧн субъектъясын, суйӧрсайса канмуяс мутасын Коми Республикаӧс петкӧдланінъяс йылысь, Коми Республикаса Юралысьӧн лӧсьӧдӧм Коми Республикаса канму органъяс йылысь положениеяс; 

4)
индӧ Коми Республикаса бӧрйысян комиссияӧ пырысьяс лыдысь джынсӧ, кодъяслӧн эм вына гӧлӧса инӧд;

5) федеральнӧй оланпастэчас да (либӧ) Коми Республикаса оланпастэчас серти индӧ чинӧ: 

а) Коми Республикаса Каналан Сӧветкӧд сёрнитчӧмӧн:

Коми Республикаса Юралысьӧс вежысьӧс; 

Коми Республикалӧн Веськӧдлан котырса Веськӧдлысьӧс; 

Коми Республикаса сьӧм овмӧс министрӧс; 

Россия Федерацияын да сылӧн субъектъясын, суйӧрсайса  канмуяс мутасын Коми Республикаӧс петкӧдлысьясӧс; 

Коми Республикаын морт инӧдъяс торъя дорйысьӧс;

б) Коми Республикалӧн Веськӧдлан котырса Веськӧдлысьлӧн вӧзйӧм серти:

Коми Республикалӧн Веськӧдлан котырса Веськӧдлысьӧс вежысьясӧс; 

Коми Республикаса олӧмӧ пӧртысь власьт тэчасысь чина йӧзӧс, кодъясӧс индӧма тайӧ Оланпаслӧн 3 статья 1 юкӧнса 6, 9, 12 да 13 пунктъясын, наысь ӧтдор, кодъясӧс индӧма тайӧ пунктлӧн "а"    пунктулын; 

в) Коми Республикаса олӧмӧ пӧртысь власьт тэчасысь чина йӧзӧс, кодъясӧс индӧма тайӧ Оланпаслӧн 3 статья 1 юкӧнса 5, 10 да 14 пунктъясын;

6) вештӧ чинысь йӧзӧс, кодъясӧс индӧма тайӧ юкӧнлӧн 5 пунктын;

7) сӧгласуйтӧ татшӧм кандидатураяс серти вӧзйӧмъяс:

а) Администрацияса Юрнуӧдысьӧс вежысь чинӧ;

б) Коми Республикаса олӧмӧ пӧртысь власьт органъясса мукӧд юрнуӧдысьӧс вежысьяс чинӧ, кодъясӧс вӧзйӧма Коми Республикалӧн Веськӧдлан котырса Веськӧдлысьӧн;

в) Коми Республикаса Юрнуӧдысьӧн лӧсьӧдӧм Коми Республика канму органъясса юрнуӧдысьясӧс вежысьясӧс;

8) сӧгласуйтӧ Коми Республикаса Веськӧдлан котырлӧн Президиум лӧсьӧдӧм серти Коми Республикалӧн Веськӧдлан котырса Веськӧдлысьлысь вӧзйӧмъяс; 

9) ошкӧ Коми Республикаса олӧмӧ пӧртысь власьт тэчасын Коми Республикаса чина йӧзӧс, дисциплинарнӧя мыждӧ;

10) сетӧ Россия Федерацияса Федеральнӧй Собраниелӧн Федерация Сӧветын петкӧдлысьлы Коми Республикаса Веськӧдлан котырсянь  уджмогъяс;

11) пӧртӧ олӧмӧ мукӧд удж, кутшӧмӧс индӧма сылы федеральнӧй оланпасъясӧн, Коми Республикаса Оланподулӧн, тайӧ Оланпасӧн да Коми Республикаса мукӧд оланпасӧн. 
8 статья
1. Коми Республикаса Юралысьлӧн уджмогъяс помассьӧны Коми Республикаса Оланподулӧн индӧм кадколаст кольӧм бӧрын.

2. Коми Республикаса Юралысьлӧн уджмогъяс кадысь водзджык помассьӧны лоӧмторъяс дырйи да пӧрадок серти, кутшӧмъясӧс урчитӧма федеральнӧй оланпасӧн. 

9 статья
1. Коми Республикаса Юралысьлысь могъяс недыр олӧмӧ пӧртысьӧс индӧ Россия Федерацияса Президент сэтчӧдз, кытчӧдз оз босьтчы чинӧ морт, кодӧс бӧрйӧма Коми Республикаса Юралысьӧн, лоӧмторъяс дырйи да пӧрадок серти, кутшӧмъясӧс урчитӧма федеральнӧй оланпастэчасӧн.

2. Коми Республикаса Юралысьлысь могъяс недыр олӧмӧ пӧртысьлӧн абу инӧд:

1) дугӧдны Коми Республикаса Каналан Сӧветлысь уджсӧ; 

2) пыртны Коми Республикаса Оланподув вежӧм йылысь вӧзйӧмъяс; 

3) лӧсьӧдны Коми Республикаса Веськӧдлан котыр;

4) вынсьӧдны Коми Республикаса Веськӧдлан котырӧс чӧвтӧм йылысь помшуӧм;

5) урчитны Коми Республикаса олӧмӧ пӧртысь власьт органъяслысь тэчассӧ;

6) индыны чинӧ да вештыны чинысь йӧзӧс, кодъясӧс индӧма тайӧ Оланпаслӧн 3 статья 1 юкӧнса 2 – 10, 12 – 15 пунктъясын (сыысь ӧтдор, кор индӧм йӧзсӧ вештӧны чинысь: ас кӧсйӧм серти; эскӧмлун воштӧмкӧд йитӧдын лоӧмторъяс дырйи, кутшӧмъясӧс урчитӧма федеральнӧй оланпасъясӧн; мыж вӧчӧмторйысь Россия Федерацияса удж йылысь оланпастэчас серти).
10 статья
1. Коми Республикаса Юралысь Россия Федерацияса Оланподув, федеральнӧй оланпасъяс, Россия Федерацияса Президентлӧн нормативнӧй актъяс, Россия Федерацияса Веськӧдлан котырлӧн шуӧмъяс, Коми Республикаса Оланподув да Коми Республикаса оланпасъяс вылӧ мыджсьӧмӧн да найӧс збыльмӧдӧм могысь лэдзӧ индӧдъяс да тшӧктӧмъяс.

2. Нормативнӧй сяма актъяс лэдзсьӧны Коми Республикаса Юралысьлӧн индӧд формаын. Коми Республикаса Юралысьлӧн инӧда актъяс индӧд формаын лэдзан мукӧд помка урчитсьӧ Коми Республикаса Юралысьӧн.

3. Оперативнӧй, кадръяс кузя да мукӧд ӧнія юалӧм серти актъяс,  мыйяс оз лоны нормативнӧйӧн, лэдзсьӧны Коми Республикаса Юралысьлӧн тшӧктӧм формаын. 

4. Коми Республикаса Юралысьлӧн актъяс вынсьӧдсьӧны пӧрадок серти, кутшӧмӧс урчитӧма Коми Республикаса Юралысьӧн.

5. Коми Республикаса Юралысьлысь ас уджмогъяс серти вынсьӧдӧм актъяс Коми Республикаын быть пӧртӧны олӧмӧ.

6. Коми Республикаса Юралысьлӧн недыр кадколастӧ абутӧм дырйи (висьӧм либӧ отпуск) Коми Республикаса Юралысьлысь индӧдъяссӧ да тшӧктӧмъяссӧ кырымалӧ Коми Республикаса Юралысьӧс вежысь.

7. Коми Республикаса Юралысьлӧн индӧдъяслысь да тшӧктӧмъяслысь вынаӧн лоан пӧрадок урчитсьӧ Коми Республикаса оланпасӧн.

8. Коми Республикаса Юралысьлӧн индӧдъяс да тшӧктӧмъяс олӧмӧ пӧртӧм бӧрся видзӧдӧны пӧрадок серти, кутшӧмӧс урчитӧма Коми Республикаса Юралысьӧн. 

11 статья
1. Коми Республикаса Юралысьӧс вежысь индыссьӧ чинӧ Коми Республикаса Юралысьӧн Коми Республикаса Каналан Сӧветкӧд сёрнитчӧмӧн, вештыссьӧ чинысь Коми Республикаса Юралысьӧн. 

2. Коми Республикаса Юралысьӧс вежысь индыссьӧ чинӧ Коми Республикаса Юралысь уджмогъяслӧн кадколаст вылӧ. 

3. Коми Республикаса Юралысьӧс вежысь вермас лоны ӧти кадӧ Коми Республикаса олӧмӧ пӧртысь власьт органса либӧ Коми Республикаса Юралысьӧн лӧсьӧдӧм Коми Республикаса канму органса юрнуӧдысьӧн.

4. Коми Республикаса Юралысьӧс вежысьлысь могъяссӧ урчитӧ Коми Республикаса Юралысь. 

5. Коми Республикаса Юралысьӧс вежысь кӧть кутшӧм кадӧ вермӧ юӧртны ас удж дугӧдӧм йылысь. Удж дугӧдӧм йылысь юалӧм видлавсьӧ Коми Республикаса Юралысьӧн федеральнӧй оланпастэчас серти.

6. Коми Республикаса Юралысьӧс вежысьлӧн кольӧны сылӧн уджмогъясыс сэтчӧдз, кытчӧдз выльӧн индӧм Коми Республикаса Юралысьӧс вежысь оз босьтчы чинӧ (сыысь ӧтдор, кор индӧм мортсӧ вештӧны чинысь: ас кӧсйӧм серти; эскӧмлун воштӧмкӧд йитӧдын лоӧмторъяс дырйи, кутшӧмъясӧс урчитӧма федеральнӧй оланпасъясӧн; мыж вӧчӧмторйысь Россия Федерацияса удж йылысь оланпастэчас серти).
12 статья
Сэк, кор Коми Республикаса Юралысь недыр кадколастӧ (висьӧмкӧд, отпусккӧд йитӧдын) оз вермы збыльмӧдны ассьыс уджмогъяссӧ, найӧс збыльмӧдӧ Коми Республикаса Юралысьӧс вежысь, сійӧ лоӧмторъясысь ӧтдор, кутшӧмъясӧс урчитӧма федеральнӧй оланпасъясӧн.

13 статья
Коми Республикаса Юралысьӧс вежысьлӧн сійӧ лоӧмторъяс дырйи, кутшӧмъясӧс индӧма тайӧ Оланпаслӧн 12 статьяын, эм Коми Республикаса Юралысьлӧн став уджмогыс, инӧдысь ӧтдор: 

1) дугӧдны Коми Республикаса Каналан Сӧветлысь уджсӧ; 

2) пыртны Коми Республикаса референдум нуӧдӧм, Коми Республикаса Оланподув вежӧм йылысь вӧзйӧмъяс; 

3) лӧсьӧдны Коми Республикаса Веськӧдлан котыр;

4) вынсьӧдны Коми Республикаса Веськӧдлан котырлӧн удж дугӧдӧм йылысь помшуӧм;

5) урчитны Коми Республикаса олӧмӧ пӧртысь власьт органъяслысь тэчассӧ;

6) индыны чинӧ да вештыны чинысь йӧзӧс, кодъясӧс индӧма тайӧ Оланпаслӧн 3 статья 1 юкӧнса 2 – 10, 12 – 15 пунктъясын (сыысь ӧтдор, кор индӧм йӧзсӧ вештӧны чинысь: ас кӧсйӧм серти; эскӧмлун воштӧмкӧд йитӧдын лоӧмторъяс дырйи, кутшӧмъясӧс урчитӧма федеральнӧй оланпасъясӧн; мыж вӧчӧмторйысь Россия Федерацияса удж йылысь оланпастэчас).

14 статья
1. Ас уджмогъяс збыльмӧдӧм могысь Коми Республикаса Юралысь артмӧдӧ Коми Республикаса Юралысьлысь Администрация, Коми Республикаса канму органъяс.

2. Коми Республикаса Юралысьлӧн Администрация лоӧ Коми Республикаса олӧмӧ пӧртысь власьт органӧн.

Коми Республикаса Юралысьлӧн Администрация йылысь Положение, Коми Республикаса Юралысьлӧн Администрациялысь медыджыд штат лыд да сылысь уджмогъяссӧ вынсьӧдӧ Коми Республикаса Юралысь.

3. Администрацияса Юрнуӧдысь индыссьӧ чинӧ да вештысьӧ чинысь Коми Республикаса Юралысьӧн Коми Республикаса Юралысьлӧн уджмогъяс олӧмӧ пӧртан кадколаст кежлӧ.

4. Администрацияса Юрнуӧдысь кӧть кутшӧм кадӧ вермӧ юӧртны ас удж дугӧдӧм йылысь. Удж дугӧдӧм йылысь юалӧм видлавсьӧ Коми Республикаса Юралысьӧн федеральнӧй оланпастэчас серти.

5. Администрацияса Юрнуӧдысьлӧн кольӧны сылӧн уджмогъясыс сэтчӧдз, кытчӧдз выльӧн индӧм Администрация Юрнуӧдысь оз босьтчы чинӧ (сыысь ӧтдор, кор индӧм мортсӧ вештӧны чинысь: ас кӧсйӧм серти; эскӧмлун воштӧмкӧд йитӧдын лоӧмторъяс дырйи, кутшӧмъясӧс урчитӧма федеральнӧй оланпасъясӧн; мыж вӧчӧмторйысь Россия Федерацияса удж йылысь оланпастэчас серти). 
15 статья
1. Ас уджмогъяс збыльмӧдӧм могысь Коми Республикаса Юралысь артмӧдӧ Россия Федерацияын да сылӧн субъектъясын, суйӧрсайса канмуяс мутасын Коми Республикаӧс петкӧдланінъяс (водзӧ – Коми Республикаӧс петкӧдланінъяс).
Коми Республикаса Юралысь лӧсьӧдӧ Коми Республикаӧс петкӧдланін кыдзи Коми Республикаса олӧмӧ пӧртысь власьт органӧс либӧ Коми Республикаса канму органӧс.
2. Коми Республикаӧс петкӧдланін йылысь положение, Коми Республикаӧс петкӧдланінлысь медыджыд штат лыд да сылысь уджмогъяссӧ вынсьӧдӧ Коми Республикаса Юралысь.

3. Коми Республикаӧс петкӧдланінӧн юрнуӧдӧ Коми Республикаӧс петкӧдлысь, кодӧс индӧ чинӧ Коми Республикаса Юралысь Коми Республикаса Каналан Сӧветкӧд сёрнитчӧмӧн да вештӧ чинысь Коми Республикаса Юралысь.

4. Коми Республикаӧс петкӧдлысь кӧть кутшӧм кадӧ вермӧ юӧртны ас удж дугӧдӧм йылысь. Удж дугӧдӧм йылысь юалӧм видлавсьӧ Коми Республикаса Юралысьӧн федеральнӧй оланпастэчас серти.

5. Коми Республикаӧс петкӧдлысьлӧн кольӧны сылӧн уджмогъясыс сэтчӧдз, кытчӧдз выльӧн индӧм Коми Республикаӧс петкӧдлысь оз босьтчы чинӧ (сыысь ӧтдор, кор индӧм мортсӧ вештӧны чинысь: ас кӧсйӧм серти; эскӧмлун воштӧмкӧд йитӧдын лоӧмторъяс дырйи, кутшӧмъясӧс урчитӧма федеральнӧй оланпасъясӧн; мыж вӧчӧмторйысь Россия Федерацияса удж йылысь оланпастэчас серти).
16 статья
Пӧрадок серти, кутшӧмӧс урчитӧма Коми Республикаса Юралысьӧн, канмуӧн веськӧдлӧм йылысь ӧткымын юалӧм серти вӧзйӧмъяс дасьтӧм, Коми Республикаса Юралысьлӧн помшуӧм балаяс лӧсьӧдӧм могысь, а сідзжӧ Коми Республикаса Юралысьлысь ӧткымын тшӧктӧм збыльмӧдӧм могысь вермасны артмӧдсьыны Коми Республикаса Юралысь бердса пыр кадся да недыр кадся комиссияяс, сӧвещательнӧй, координируйтан, консультируйтчан да мукӧд уджалан орган.
...

 
Документъясӧн позьӧ тӧдмасьны Коми Республикаса официальнӧй Ӧтуввез-порталлӧн «Инӧда актъяс...» юкӧдын.

